
      Ölfusi 15/9 2009

Efni:  Athugasemdir vegna breytingar á Aðalskipulagi Ölfuss á Bitru/Ölkelduhálsi
Skipulagsstofnun lagðist gegn fyrirhugaðri virkjun á Bitru/Ölkelduhálsi árið 2008 vegna óafturkræfra áhrifa á bæði ferðaþjónustu og náttúru svæðisins. Í úrskurði/niðurstöðu stofnunarinnar kemur skýrt fram að virkjun á enga samleið með núverandi starfsemi á sviði ferðaþjónustu og útivistar.  

Í greinargerð sveitarfélagsins er meðal annars tilgreint: „...Með skýrri markmiðssetningu, þar sem tekið er tillit til umhverfisins og ströngum kröfum um umhverfisfrágang, telur sveitarfélagið að uppbygging á orkuvinnslu við Bitru og Gráuhnúka vinni saman með þeirri starfsemi sem fyrir er á svæðinu, þ.e. útivist og ferðaþjónustu....“
Er þetta mögulegt? Lítum á nokkrar staðreyndir:  

1)  Virkjun á Bitru/Ölkelduhálsi mun þekja um 280 ha svæði. 

2)  Á svæðinu verða byggingar sem eru á hæð við 6 hæða blokkir.

3)  7 ha fara undir 8-9 borteiga. Á hverjum borteig verða 3-5 borholur.

4)  Á svæðinu verða einnig lagnir, lagersvæði og skiljustöð svo fátt eitt sé talið. 

Það blasir við þeim sem kunnugir eru á svæðinu að virkjun á Ölkelduhálsi/Bitru mun rústa náttúrunni/því umhverfi sem liggur að mörgum af fallegustu og eftirsóttustu náttúruperlum Hengilsvæðisins svo sem Reykjadal, Fremstadal, Ölkelduhálsi, Kýrgili o. fl.

Virkjunin mun hafa bein neikvæð áhrif á alla upplifun fólks á þessum fjölsóttustu ferðamannastöðum í Ölfusi og í nágrenni Hveragerðis. Er þetta ásættanlegt?

Öll höfum við beina hagsmuni af umhverfisvernd, þ.e. að okkar nánasta umhverfi skaði okkur ekki á neinn hátt og að athafnasemi okkar valdi sem minnstu raski á náttúrunni. Mörg okkar aðhyllast jafnframt náttúruvernd sem snýst um að vernda ákveðin svæði gagnvart ágangi mannsins og varðveita þau ósnortin um alla framtíð. Bitra/Ölkelduháls er einmitt dæmi um slíkt svæði. 

Bitra/Ölkelduháls er á náttúruminjaskrá. Undirritaður vill stuðla að náttúruvernd. Hvaða svæði á að vernda ef ekki þau sem þegar hafa verið sérmerkt sem náttúruperlur? 

Af framangreindum ástæðum leggst undirritaður gegn þeim hluta greinargerðarinnar um breytingar á Aðalskipulagi Ölfuss þar sem kveðið er á um að útisvistarsvæði við Ölkelduháls (Bitru) skuli breytt í iðnaðarsvæði. Staðarval virkjana á að vanda betur. Þær eiga ekki að vera á kostnað útivistasvæða og náttúruperla sem eiga vaxandi vinsældum að fagna. Þeir hlutar Hengilssvæðisins sem eru á Náttúruminjaskrá ber skilyrðislaust að friðlýsa.

